
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৯৮
পূর্ব্ববঙ্গ গীতিকা





(১৩)





এক দিনের কথা তবে শুন মন দিয়া।

মেনকা কহিল কথা ভেলুয়ারে আসিয়া॥

এক কথা শুন সই কহি যে তোমারে।

পর্তিজ্ঞা করহ তুমি আমার গোচরে॥৪

যে জনে করিব বিয়া আমি আপনা ভুলিয়া।

সেই ত পুরুষে কন্যা তুমি করবা বিয়া॥

এই পরতিজ্ঞা যদি কর আমার কাছে।

খণ্ডাইব তোমার দুঃখ উদ্ধার কইরা পাছে॥৮

ভাবিয়া চিন্তিয়া কন্য। পরতিজ্ঞা করিল।

শুনিয়া মেনকা তবে কহিতে লাগিল॥



“আমি যে করেছি পণ গো মনেতে ভাবিয়া।

এই আবু রাজারে আমি করবাম বিয়া॥১২

সুন্দর সুরুপা রাজা ধনে মানে বড়।

এমন পুরুষ নাই সংসার ভিতর॥

ধন দৌলত রাজার সীমা সংখ্যা নাই।

রাজ্যের ভিতরে পড়ে রাজার দোহাই॥১৬

হীরা মতি পইরা হইবাম রাজরাণী।

তোমারে করিব কন্যা পিয়ার সঙ্গিনী॥”



এই কথা শুইন্যা ভেলুয়া কান্দিতে লাগিল।

কুলটা অসতী বলিয়া কত গালি দিল॥২০

তুমি যদি বাস ভাল তুমি কর বিয়া।

পরাণ ত্যজিব আমি জলেতে ডুবিয়া॥

